
賀趙少保啟

作者：蘇轍　北宋

本作品收錄於《欒城集/50》

右某伏審得謝明廷，榮歸故里，參東宮之羽翼，增南國之光華。縉紳竦觀，貪懦知愧。

伏惟致政少保，德侔金玉，節貫冰霜。早入諫垣，凜乎蹇諤之足畏；晚陪國論，溫然忠

厚之可依。逮此分憂，所至稱治。因俗為政，無寬猛之常；與民息肩，有清靜之化。士

夫倚以為重，邦家仰以為安。而止足之心，早已自許。再三之請，久而後從。退居水石

之鄉，自放簪裳之外。優遊空寂，有以知萬物之輕；呼吸清華，有以期百年之壽。激揚

頹俗，師表後生。卓然先覺之風，坐致不言之益。某因緣末契，誤辱見知。舊德不留，

雖同海內之公怨；高節愈劭，私喜哲人之克終。欣慰之多，敷染難盡。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

